
Mediasiyanın mübahisələrin alternativ həlli yolu olaraq mübahisə tərəfləri, 

ədliyyə sistemi və bütövlükdə cəmiyyət üçün faydaları 

Tərəflər arasında yaranan mübahisələr danışıqlar, barışdırıcı fəaliyyət, ilkin neytral 

qiymətləndirmə, arbitraj, məhkəmə kimi bir çox mübahisələrin alternativ həlli 

vasitələri ilə həll edilə bilər. Bu vasitələrindən  biri də mediasiyadır.  

Mediasiya sözü latın dilindən tərcümədə “Orta” mənasını verən “Medio” sözündən 

götürülmüşdür. Ən sadə şəkildə desək, mediasiya kömək göstərilən danışıqlardır. O, 

tərəfləri mübahisənin hər iki tərəfin maraqlarının təmin olunduğu şəkildə həll edilə 

bilməsi üçün üçüncü neytral şəxsin köməyi ilə təmin edir.1 Bu neytral üçüncü şəxsin 

qərar vermək səlahiyyəti yoxdur. 

Mediasiya tərəflər arasında münaqişə səviyyəsinin azaldılması və onları razı salacaq 

şəkildə mübahisənin həllini təmin etmək məqsədini daşıyır.2 

Mediasiya: 

1. Müəyyən mərhələləri olan bir prosesdir; 

2. İki və ya daha çox şəxs arasında fikir ayrılığı olduqda və mübahisə yarandıqda 

istifadə edilir; 

3. Vasitəçiliklə əldə olunan nəticə tərəflərin maraqlarına uyğun olur və onlara 

fayda gətirir. 

Mediasiya prosesi tərəflərə bir-birinə yaradıcı və mübahisənin həllində onlara effektiv 

şəkildə kömək edə biləcək çox müxtəlif həll yolları təklif edə bildikləri bir platforma 

təqdim edir.  Britaniyalı hakim və vəkil Dyson LJ  - nin də dediyi kimi: “Mediasiya 

tərəflərə məhkəmə prosesi zamanı mövcud olanlardan daha geniş həll yolları təklif 

edir: məsələn, üzr istəmək, hər hansı məsələyə dair izah vermək, işlə bağlı 

münasibətlərin yeni şərtlərlə davam etdirilməsi və ya hər hansı bir hüquqi öhdəlik 

olmadan tərəfin bir şeyi etmək barədə razılığa gəlməsi ”.3 Bu açıqlama istər yerli, 

istərsə də beynəlxalq səviyyədə mübahisələrdə mediasiya prosesi tərəflərinin məhkəmə 

prosesində təmin edilə bilmədikləri müəyyən həll yollarından yararlandıqlarını sübut 

edir.  

Mediasiyanın faydalarından danışarkən onun mübahisə tərəfləri, ədliyyə sistemi və 

bütövlükdə cəmiyyət üçün faydaları qeyd edilməlidir. İlk növbədə mediasiyanın 

mübahisə tərəfləri üçün faydalarına nəzər salaq. 

1) Mediasiya tərəflər üçün riskləri azaldır.  

Mediasiya tərəflərə imkan verir ki, prosesə özləri nəzarət etsinlər və həll yolunu özləri 

razılaşdırırlar. Beynəlxalq təcrübədə çox rast gəlinən haldır ki, məhkəmə prosesi 

cavabdeh tərəfin müflis olmasına gətirib çıxarır. Yəni mediasiyada məhkəmədə olduğu 

kimi hakimin yanlış qərar verməsi nəticəsində şəxs üçün arzuolunmaz və gözlənilməz 

nəticələr yaranmır, şəxs razılaşmadığı təqdirdə imtina etmək imkanına malik olur.  

2)Mediasiyada mübahisə daha qısa zaman çərçivəsində həll olunur. 

Məhkəmə prosesi zamanı müddəti tərəflər müəyyənləşdirə bilmir. Bu müddətlər 

qanunvericiliklə müəyyənləşdirilir. Lakin mediasiyada prosesin nə qədər müddət 

çəkəcəyini tərəflər özləri müəyyənləşdirirlər. Tərəflər özlərinə uyğun zamanda 

mediasiyaya müraciət edirlər və çox halda mediasiya prosesi 1 gün çəkir.  

3)Mediasiya digər alternativ həll vasitələrindən daha ucuzdur. 

Mediasiya prosesinə çəkilən xərclər adətən tərəflər arasında bərabər bölüşdürülür. 

Məhkəmə xərcləri ilə müqayisədə mediasiya xərcləri tərəflər üçün dəfələrlə ucuz başa 

gəlir. Mediasiya xərclərini ödəmək üçün kifayət qədər vəsaiti olmayan hər hansı tərəfin 

mediasiya xərclərinin ödənilməsi dövlət büdcəsi vəsaiti hesabına həyata keçirilir.4 

4)Mediasiya məlumatların məxfiliyini qoruyur.  

Açıq keçirilən məhkəmə proseslərindən fərqli olaraq, mediasiya prosesində deyilən 

bütün məlumatlar konfidensialdır. Mediatorun əsas öhdəliklərindən biri də 

konfidensiallığı qorumaqdır. O, prosesin əvvəlində tərəflərə məxfiliyi qoruyacağına 

dair söz verir. Bu xüsusiyyət həmçinin, tərəflərin işgüzar nüfuzlarını qorumalarına da 

şərait yaradır. 

Bəzən mübahisənin həllinə kömək edə biləcək bir məlumatı tərəf müxtəlif səbəblərdən 

qarşı tərəfə bildirmək istəməyə bilər. Bu halda tərəf konfidensiallığı qorumaq şərtilə bu 

məlumatı mediatora bildirir və həmin məlumat mübahisənin həllində mediatora kömək 

edir. Və bu da öz növbəsində mübahisənin daha tez həllini tapmasına şərait yaradır. 

5) Mediasiya tərəflərə sərbəstlik verir. 

Mediasiya  hər birinin öz otağına və birgə iclaslar üçün ayrıca bir otağa sahib olan 

tərəflər üçün əlverişli bir məkanda təşkil edilir. Mediasiya tərəflərə imkan verir ki, 

prosesi özləri qursunlar. Mediator hər kəsin fikirlərini dinləyir, tərəflərlə özəl və 

birlikdə danışıqlar apararaq onları həll yoluna yönəldir. 

6)Mediasiya tərəflərin münasibətlərini qoruyur və yaxşılaşdırır. 

Mediasiya prosesi tərəflərin münasibətlərinin qorumaq istədikləri halda müraciət edə 

biləcəkləri ən yaxşı alternativdir. Məhkəmə prosesi çox vaxt tərəflərin münasibətlərinin 

daha da pisləşməsinə gətirib çıxarır. İddiaçı tərəf müəyyən iddialar irəli sürür, qarşı 

tərəfin mövqeyinin yanlış olduğunu iddia edir və buna münasib olaraq da cavabdeh 

tərəf iddiaçının əleyhinə dəlillər irəli sürərək öz mövqeyinin doğru olduğunu 

əsaslandırmağa çalışır. Bu çəkişmə bəzən elə bir səviyyəyə gəlib çıxır ki, artıq 

tərəflərin bir-birinə qarşı əvvəlki münasibətdə olması qeyri-mümkün olur.Çünki 

məhkəmə prosesi bir tərəfin maraqlarının təmin olunması ilə nəticələnir. Məhkəməyə 

görə bir tərəf haqlıdır, digəri haqsız. Lakin mediasiyanın əsas götürdüyü prinsip “Win-

Win” prinsipidir. Yəni mübahisə hər iki tərəfin maraqlarına uyğun şəkildə həll olunur. 

Əgər tərəflər nəticədən yenə də razı qalmasalar, prosesdən imtina edib yenidən 

məhkəməyə müraciət edə bilirlər.  

Nəyə görə tərəflərin mediasiyaya müraciət etməli olduqları barədə ABŞ-da kiçik 

tələblər məhkəməsinin bir hakimi hər iclasdan əvvəl belə çıxış edirdi: 

“Sizi dəvət edirəm, işə məhkəmə baxmazdan əvvəl mediasiyaya müraciət edəsiniz. 

Mediasiyada öz maraqlarınıza uyğun həll tapacaqsınız, tapmasanız, yenə də 



məhkəməyə müraciət edə bilərsiniz. Mediasiya hər hansı bir nəticə olsa, bu nəticə hər 

iki tərəfi məmnun edəcək. Məhkəmədə isə yalnız tərəflərdən birinin xeyrinə qərar 

çıxarmalıyam.  Məhkəmə ya iddianı təmin edir, ya da etmir. Bu zaman qərar tərəflərin 

təqdim etdiyi sübutlara görə verilir. Məsələn, ola bilər bu işdə iddiaçı haqlıdır, amma 

kifayət qədər sübut təqdim etmir. Ola bilər, cavabdeh haqlıdır, amma öz mövqeyini 

əsaslandıran sübutlar təqdim edə bilmir. Ola bilər mənəvi cəhətdən bir tərəf haqlıdır, 

amma sırf hüquqi cəhətdən digəri. Ola da bilər ki, tərəf həm hüquqi, həm mənəvi 

cəhətdən haqlı olsa da, düzgün əsaslara istinad etmədiyi üçün onun xeyrinə qərar 

qəbul edilmir.  

Bütün bu qeyd edilən obyektiv faktorlardan başqa həm də subyektiv faktorlar var. Mən 

tam ədalətli və qanuni hesab etdiyim qərarı qəbul edəcəyəm. Amma yenə də mən 

insanam, bəzi faktları və ya qanunları fərqli qavraya və fərqli anlaya bilərəm. Mənim 

düzgün hesab etdiyimi əksəriyyət yanlış hesab edə bilər.   

Mediasiyada isə bu risklər yoxdur. Siz digər üçüncü şəxsin yox, öz iradənizə görə 

mübahisənizi həll edirsiniz. Mediasiyada yalnız sizin razılaşdığınız nəticə ola bilər.”5 

Mediator Joseph Grynbaum ‘un da qeyd etdiyi kimi, həqiqətən də: “Mediasiyanın bir 

unsiyası (tamın 1/12 hissəsi) bir funt arbitraj və bir ton məhkəmə çəkişməsinə dəyər.”  

 

Mediasiyanın ədliyyə sistemi və ümumilikdə cəmiyyət üçün də faydaları kifayət qədər 

çoxdur. Belə ki, mübahisələrin alternative həlli vasitəsi kimi mediasiyanın tətbiqi 

ədliyyə sisteminin iş yükünü azaldır və bu da öz növbəsində onların daha səmərəli 

fəaliyyət göstərməsinə şərait yaradır.  

Mediasiya həmçinin, ölkədəki sahibkarları mübahisələrin həlli üzrə daha effektiv 

vasitələrlə təmin etməklə, onların xərclərini azaldır və bununla da ölkədəki investisiya 

mühitini yaxşılaşdırır. Məsələn, Dünya Bankının Doing Business hesabatında 

mübahisələrin alternativ həlli vasitələrinin mövcudluğu ölkənin investisiya mühitinin 

reytinqinə təsir göstərir. Bu səbəblərlə dünyanın bir çox ölkələrində və beynəlxalq 

təşkilatlarda mediasiyanın təbliği və təşviqatı həyata keçirilir.6 

